
				Gwirwyd y dudalen hon


A oes eurwallt ar dy goryn?
A oes rhosyn ar dy rudd?

A pha dybiau sydd yn dirwyn
Drwy'th freuddwydion nos a dydd?


Pe bawn yna, anwyl faban,
Mi'th gofleidiwn gyda serch;

Ceit fy mendith am dy gusan,
Mi'th gyfrifwn fel fy merch

Ac os try Rhaglumaeth olwyn
Fyth i'm dwyn i dir fy ngwlad,

Ti gei weled y gall rhywun
Garu ei nithoedd megis tad.






Yr wyf yn gyrru — i Ruth: mae yn rhy fychan, ond y gwir yw hyn,—hyd wyl Mihangel nesaf byddaf yn llwm iawn o arian; wedi hynny, caf dderbyn swm ychwanegol yn y flwyddyn. Yna mi ofalaf am dalu eich rhent, eich tir pytatws, a phesgi'r mochyn. Rhoddwch ddillad da am Ruth . . . Unwaith eto, yr wyf yn eich tynghedu, na oddefwch eisiau dim. Gyda bendith, nid oes perygl na allaf ei dalu yn ol ar ei ganfed. Pa beth ydyw gwaith fy nhad? A ydyw'n esmwyth? Cofiwch fi yn garedig at deulu Broncoed, a rhoddwch fy serch at fy hen gyfeillion oll . . . Mae amser a phapur wedi pallu, y gloch yn taro pedwar yn y borau—a'r ganwyll yn llosgi i'r ganwyllbren—ni chaf ond dywedyd fy mod yn aros,



Eich dyledog fab,
J. BLACKWELL

